
„ბავშვთა და ახალგაზრდული ბანაკების

 ტექნიკური რეგლამენტის“ დამტკიცების შესახებ

მუხლი 1. პროდუქტის უსაფრთხოებისა და თავისუფალი მიმოქცევის კოდექსის 56-ე მუხლის პირველი და მე-2 ნაწილებისა და 58-ე მუხლის მე-2 ნაწილის თანახმად, დამტკიცდეს თანდართული „ბავშვთა და ახალგაზრდული ბანაკების ტექნიკური რეგლამენტი“.
მუხლი 2. ეს დადგენილება ამოქმედდეს 2018 წლის 1 იანვრიდან.       

პრემიერ-მინისტრი                                                                                გ. კვირიკაშვილი
გ ა ნ მ ა რ ტ ე ბ ი თ ი      ბ ა რ ა თ ი
საქართველოს მთავრობის დადგენილების პროექტზე
„ბავშვთა და ახალგაზრდული ბანაკების
 ტექნიკური რეგლამენტის დამტკიცების შესახებ“ 
        1. ინფორმაცია   სამართლებრივი აქტის პროექტის შესახებ:
        საქართველოში ბავშვთა და ახალგაზრდული ბანაკების მოწყობას მრავალი წლის ტრადიცია გააჩნია, თუმცა დღემდე არ არსებობდა აღნიშნულის მარეგულირებელი რაიმე სახის დოკუმენტი, არათუ ნორმატიული აქტის, რომელიმე შიდაუწყებრივი ინდივიდუალური ადმინისტრაციულ-სამართლებრივი აქტის დონეზეც კი (მაგალითისთვის, ზოგიერთი საბანაკო პროგრამის ჩატარების თაობაზე მიღებული, საქართველოს მთავრობის შესაბამისი განკარგულებები ეხებოდა მხოლოდ კოკნრეტული პროექტის/ღონისძიების განხორციელებისათვის საჭირო ქმედებებს და არა უშუალოდ ბანაკების მოწყობის წესს). ამასთან დაკავშირებით, საქართველოს სპორტისა და ახალგაზრდობის საქმეთა სამინისტროს სახელმწიფო კონტროლს დაქვემდებარებული სსიპ -  ბავშვთა და ახალგაზრდობის ეროვნული ცენტრის მიერ მომზადებულ იქნა „ბავშვთა და ახალგაზრდული ბანაკების ტექნიკური რეგლამენტის“ პროექტი, რომელიც ამ სფეროში ჩვენს ქვეყანაში მომზადებულ პირველ დოკუმენტს წარმოადგენს, რომლითაც ხდება ბანაკების მოწყობის, ფუნქციონირების, ადმინისტრირებისა და ანგარიშგება-კონტროლის ძირითადი ერთიანი წესების დადგენა და აგრეთვე, იგი ასახავს ბავშვთა და ახალგაზრდული ბანაკების მიმართ წაყენებულ მინიმალურ სავალდებულო სტანდარტებს. მოცემული დოკუმენტით შეიძლება ითქვას, რომ პირველად სამართლებრივ ჩარჩოებში მოექცევა ყველა ის ქმედება თუ ღონისძიება, რაც აქამდე ფაქტიურად ხშირ შემთხვევაში ქაოსურად, სპონტანურად, თვითდინებისა და თვითრეგულირების სახით არსებობდა. ამასთან, ხსენებული დოკუმენტი არის ნამდვილად ყოვლის მომცველი, სცდება ერთი (და არამარტო ერთი) უწყების კომპეტენციასა და შესაძლებლობას, იგი აკმაყოფილებს პროდუქტის უსაფრთხოებისა და თავისუფალი მიმოქცევის კოდექსით ტექნიკური რეგლამენტისთვის დაგდენილ მოთხოვნებს, რადგან საქმე გვაქვს სავალდებულო ტექნიკური ნორმების შემცველ იმგვარ დოკუმენტთან, რომელიც განსაზღვრავს იმ ძირითად პრინციპებს, რაც უშუალოდ კავშირშია ადამიანის (თანაც ბავშვებისა და ახალგაზრდების) ჯანმრთელობასთან, უსაფრთოხებასთან, მი სიცოცხლესა და გარემოსთან. ყოველივე ზემოაღნიშნულის გათვალისწინებით მომზადებულ იქნა საქართველოს მთავრობის დადგენილების პროექტი „ბავშვთა და ახალგაზრდული ბანაკების  ტექნიკური რეგლამენტის დამტკიცების შესახებ“. 
         2. პროექტის მიღებით გამოწვეული საფინანსო-ეკონომიკური შედეგების გაანგარიშება:

        პროექტის მიღება არ გამოიწვევს ცვლილებებს მიმდინარე წლის სახელმწიფო ბიუჯეტში, რადგან პროექტის მიხედვით, იგი უნდა ამოქმედდეს 2018 წლის 1 იანვრიდან, რითაც ყველა შესაბამის დაწესებულას თუ ორგანიზაციას მიეცემა საშუალება, რომ მომზადებული შეხვდნენ დოკუმენტის ძალაში შესვლას და დაგეგმილი პროგრამები/პროექტები სრულად შეუსაბამონ მას. ამდენად, საჭიროების შემთხვევაში, წარმოდგენილი ტექნიკური რეგლამენტიდან გამომდინარე ხარჯების გაწევაც მოხდება უკვე შემდგომი საბიუჯეტო ასიგნებებიდან.  

        3. პროექტის მოსალოდნელი შედეგები:

        პროექტის მიღების შემთხვევაში, პირველად განისაზღვრება ბავშვთა და ახალგაზრდული ბანაკების მოწყობისთვის სავალდებულო წესები და ყველა დაინტერესებული პირისთვის ხელმისაწვდომი გახდება ის დოკუმენტი, რომლის ფარგლებშიც უზრუნველყოფს იგი საბანაკო ღონისძიებებსი განხორციელებას. 
       4. პროექტის განხორციელების ვადები:

         პროექტი უნდა ამოქმედდეს 2018 წლის 1 იანვრიდან და მისით გათვალისწინებული ღონისძიებების/ქმედებების განხორციელება არ არის შეზღდული რაიმე ვადით. 
       5. პროექტის ავტორი და წარმდგენი:  

         პროექტის ავტორი და წარმდგენია საქართველოს სპორტისა და ახალგაზრდობის საქმეთა სამინისტრო.
